REZIME RADA


Cilj ovog rada je bio ispitati motoričke sposobnosti i vještine kod gluhe djece hronološke dobi od 7 do 17 godina, te utvrditi karakteristike normaliteta distribucije motoričkih sposobnosti i vještina gluhe i čujuće djece, utvrditi latentnu strukturu manifestnih varijabli motoričkih sposobnosti i vještina gluhe i čujuće djece i utvrditi kvantitativne razlike u motoričkim 
sposobnostima i vještinama gluhe djece u odnosu na čujuću populaciju djece. Uzorak ispitanika (N=98) činila su dva subuzorka gluhe i čujuće populacije djece. Prvi subuzorak 
činila su gluha djeca osnovnoškolske i srednjoškolske dobi, koji su obuhvaćeni edukacijsko-rehabilitacijskim tretmanom u Centru za vaspitanje, obrazovanje i rehabilitaciju slušno oštećene djece u Tuzli (N=29). Drugi Subuzorak formiran je od čujuće djece osnovnoškolske i srednjoškolske dobi, odabran metodom slučajnog izbora (N=69). U svrhu istraživanja konstruisan je mjerni instrument pod nazivom „Test za procjenu antropoloških karakteristika (pokretljivosti ekstremiteta), motoričkih sposobnosti i vještina“ (TAMV). Podaci istraživanja 
obrađeni su metodom parametrijske i neparametrijske statistike. Za statističku obradu podataka korišten je računarski statistički program SPSS for WINDOWS 13.0. Korištena je deskriptivna analiza na sistemu primjenjenih varijabli, izračunate su mjere centralne tendencije, mjere disperzije, te je izvršeno tabelarno i grafičko obrađivanje podataka koje je omogućilo globalni uvid u preliminarne rezultate istraživanja. Za ostvarivanje cilja 
istraživanja i potvrđivanja postavljenih hipoteza, korištena je kvalitativna analiza uz primjenu 
multivarijatnih metoda, kvantitavno obrađenih na način da se na osnovu izoloranih koeficijenata kvalitativno izvršila znanstvena elaboracija. Za utvrđivanje razlika 
između primjenjenih subuzoraka ispitanika korištena je diskriminacijska analiza, multifaktorska i multivarijantna analiza varijanse. Istraživanje je eksplorativnog 
karaktera, nije do sada rađeno na području Bosne i Hercegovine i šire regije, ali rezultati proistekli iz njega dali su širu sliku o motoričkim sposobnostima i vještinama gluhe djece, na osnovu kojih se mogu ciljano kreirati programi poboljšanja motoričkih sposobnosti i 
vještina.

Ključne riječi: osobe sa oštećenjem sluha, motoričke sposobnosti, motoričke vještine.

